
521/2020 Foru Agindua, abenduaren 23koa, TicketBAI 
softwarearen zehaztapen tekniko eta funtzionalak eta 
TicketBAI Softwarearen Erregistroan alta emateko 
aitorpena arautzen dituena. 

 

 

AZALPEN OHARRA 

Testu hau dibulgaziozkoa da soilik, eta ez du inolako izaera 

ofizialik. Eguneratutako foru agindu osoa jasotzen da bertan. 

Testuaren bukaeran, foru aginduaren zenbat eduki aldatu 

dituzten xedapenen zerrenda ere ageri da. 

 

Zerga iruzurra eragoztea helburu duten tresna teknologikoak erabiltzeko 
obligazioa ezartzen duen azaroaren 6ko 3/2020 Foru Araua dela medio –
sozietateen gaineko zergaren, ez-egoiliarren errentaren gaineko zergaren eta 
pertsona fisikoen errentaren gaineko zergaren foru arauak aldatuz ezarri da 
obligazio hori–, zergadunak behartuta geratu dira fakturazio sistemetan neurri 
teknologiko aurreratuak erabiltzera tresna teknologiko berriak baliatuta, eta horrek 
jarduera ekonomikoak egiten dituzten pertsona fisikoen eta pertsona juridikoen 
tributazioa kontrolatzea ahalbidetuko du, haien tamaina edo eragiketa bolumena 
edozein dela ere. 

Bere artikuluetan zehar, aipatutako foru arauak hainbat gai uzten ditu 
erregelamenduz garatzeko, eta zeregin hori abenduaren 22ko 32/2020 Foru 
Dekretua dela medio gauzatu da. Dekretu horrek TicketBAI betebeharra garatzen 
duen Erregelamendua onesten du. 

Erregelamendu horretan ezartzen da TicketBAI softwareak bete behar dituen 
zehaztapen tekniko eta funtzionalak Ogasun eta Finantza Departamentuko foru 
diputatuak onetsiko dituela foru agindu bidez. 

Hori aintzat hartuta, foru agindu honen lehen sekzioan jasotzen dira TicketBAI 
softwarearen ezaugarriak eta haren zehaztapen tekniko eta funtzionalak. Haien 
edukia aginduari erantsitako bost eranskinetan zehar banatzen da, era honetan: I. 
eta II. eranskinetan TicketBAI altako eta baliogabetze fitxategien egitura eta 
balidazioak zehazten dira, hurrenez hurren; III. eranskinean TicketBAI fitxategien 
sinadura elektronikoaren zehaztapenak biltzen dira; IV. eranskinak TicketBAI 
fitxategiak bidaltzeko zehaztapen tekniko eta funtzionalak eta igorpenaren 
baldintzak ezartzen ditu; eta, azkenik, V. eranskinak ondasun entregen edo 
zerbitzu prestazioen faktura edo frogagirietan agertu behar duten identifikazio 
kodearen eta QR kodearen zehaztasunak ezartzen ditu. 

Bigarren sekzioan, TicketBAI Erregistroan alta emateko aitorpenaren edukia eta 
hura aurkezteko modua ezartzen dira. Aurkezpena Gipuzkoako Foru Aldundiaren 
egoitza elektronikoaren bidez egingo da, bertan eskura jarriko den formularioa 
betez. 

Bestalde, xedapen gehigarri bakarrak ezartzen du TicketBAI betebeharra 
betetzearekin lotutako tramite eta komunikazio guztietan baliabide elektronikoen 
bidez izan behar direla harremanak zerga Administrazioarekin. 

Bukaeran, ezartzen da foru agindu hau Gipuzkoako Aldizkari Ofizialean argitaratu 
eta hurrengo egunean jarriko dela indarrean, 2022ko urtarrilaren 1etik aurrerako 
ondorioekin; dena den, TicketBAI betebeharra borondatez betetzea aukeratzen 
dutenen kasuan, agindu hau 2021eko urtarrilaren 1etik aurrera aplikatuko zaie. 

TicketBAI betebeharra garatzen duen Erregelamenduan araututakoa betetze 
aldera, egoki da TicketBAI betebeharra garatzen duten zehaztapen tekniko eta 
funtzionalak onestea. 

Horrenbestez, hau 

XEDATZEN DUT 

1. artikulua. Xedea. 

TicketBAI betebeharra garatzen duen Erregelamenduak, abenduaren 22ko 
32/2020 Foru Dekretuaren bidez onetsiak, aipatzen duen TicketBAI softwareak eta 
haren fitxategiek bete behar dituzten ezaugarriak eta zehaztapen tekniko eta 
funtzionalak zehaztea da foru agindu honen xedea. 

Orobat, foru agindu honen bitartez, erregelamendu horretako VI. artikuluan 
aipatzen den TicketBAI Softwarearen Erregistroan alta emateko aitorpenaren 
edukia eta aurkezpen modua ezartzen dira. 

Azkenik, foru agindu honek TicketBAI fitxategiak bidaltzeko beste modu berezi 
batzuk ere garatzen ditu, aipatutako erregelamenduan jada aurreikusiak.1 

2. artikulua. Definizioak. 

1. Foru agindu honetan erabiltzen diren terminoak TicketBAI betebeharra garatzen 
duen Erregelamenduak, abenduaren 22ko 32/2020 Foru Dekretuaren bidez 
onetsiak, 3. artikuluan jasotzen dituen definizioekin bat ulertuko dira. 

2. Gainera, foru agindu honen ondorioetarako, kontzeptu hauek bereiziko dira: 

a) Sinaduraren ziurtagiria: TicketBAI fitxategia sinatzen duenaren identitatea 
egiaztatzeko balio duen agiri elektronikoa, Ziurtapen Agintaritza batek emana. 

                                                                 

1 Paragrafo hau ekainaren 14ko 330/2022 Foru Aginduaren 2. artikuluko bat apartatuak gehitu du. Aipatutako foru 

aginduak TicketBAI betebeharraren mende dauden zergadunek BIHren konplimenduan aintzat hartu beharreko 

zehaztapenak arautu eta, salbuespen diren kasu jakin batzuetan, TicketBAI fitxategiak bidaltzeko beste modu berezi 

batzuk ezartzen ditu. Aipatutako foru agindua Gipuzkoako Aldizkari Ofizialean argitaratu eta hurrengo egunean sartzen 

da indarrean (2022/06/17ko GAO). 

b) Igorpenaren ziurtagiria: TicketBAI fitxategia bidaltzen duenaren identitatea 
egiaztatzeko balio duen agiri elektronikoa, Ziurtapen Agintaritza batek emana. 

Lehen sekzioa. TicketBAI softwarearen zehaztapen tekniko eta 
funtzionalak. 

3. artikulua. TicketBAI altako fitxategia. 

TicketBAI altako fitxategiak TicketBAI betebeharra garatzen duen 
Erregelamenduak, abenduaren 22ko 32/2020 Foru Dekretuaren bidez onetsiak, 
11. artikuluan aipatzen duen informazioa jaso behar du, foru agindu honen I. 
eranskinean horrelako fitxategietarako ezarritako egitura, edukia eta ezaugarriak 
betez, eta Gipuzkoako Foru Aldundiaren egoitza elektronikoan zehaztutako 
formatu eta diseinuari jarraituz. 

Kodetzea UTF-8 izango da. 

4. artikulua. TicketBAI baliogabetze fitxategia. 

Faktura edo frogagiri bat baliogabetu behar den kasuetarako, beharrezkoa da 
TicketBAI baliogabetze fitxategi bat sortzea, eta haren barruan jasotzea TicketBAI 
betebeharra garatzen duen Erregelamenduak, abenduaren 22ko 32/2020 Foru 
Dekretuaren bidez onetsiak, 12. artikuluan aipatzen duen informazioa, foru agindu 
honen II. eranskinean TicketBAI baliogabetze fitxategietarako ezarritako egitura, 
edukia eta ezaugarriak betez, eta Gipuzkoako Foru Aldundiaren egoitza 
elektronikoan zehaztutako formatu eta diseinuari jarraituz. 

Kodetzea UTF-8 izango da. 

5. artikulua. TicketBAI fitxategiak elektronikoki sinatzea. 

TicketBAI altako eta baliogabetze fitxategiak elektronikoki sinatu behar dira, foru 
agindu honen III. eranskinean sinadura elektronikoari buruz jasotzen diren 
zehaztapenei jarraituz. 

6. artikulua. TicketBAI fitxategiak igortzea. 

TicketBAI altako eta baliogabetze fitxategiak zerga Administraziori igorri behar 
zaizkio, foru agindu honen IV. eranskinean jasotzen diren zehaztapen tekniko eta 
funtzionalen arabera eta bertan ezartzen diren baldintzak betez. 

7. artikulua. TicketBAI identifikatzailea eta QR kodea. 

Ondasun entregen edo zerbitzu prestazioen fakturak edo frogagiriak TicketBAI 
softwareen bidez sortzen badira, TicketBAI identifikatzaile bat eta QR kode bat 
eraman behar dituzte, eta horiek sortzeko foru agindu honen V. eranskinean 
ezarritako zehaztapen tekniko eta funtzionalei jarraituko zaie. 

8. artikulua. TicketBAI softwarea presentzialki egiaztatzeko funtzionalitatea. 

TicketBAI softwareak aukera eman behar du TicketBAI sistema presentzialki 
egiaztatzeko. Horretarako, informazio hau erakutsi beharko du fakturazio gailuaren 
pantaila bakar batean: 

a) Fakturazio gailutik erabiltzen den TicketBAI softwarea garatu duenaren 
identifikazio fiskaleko zenbakia eta izen-abizenak edo sozietate izena edo 
izendapena. 

b) Fakturazio gailutik erabiltzen den TicketBAI softwarearen izena. 

c) Fakturazio gailutik erabiltzen den TicketBAI softwarearen bertsioa. 

Nahi bada, aurreko informazioa emateko erabiltzen den gailuaren serie zenbakia 
ere erakutsi daiteke. 

9. artikulua. TicketBAI softwarearen beharkizun gehigarriak mahaigaineko 
aplikazioa denean. 

1. TicketBAI softwarea mahaigaineko aplikazio bat bada TicketBAI betebeharra 
garatzen duen Erregelamenduak, abenduaren 22ko 32/2020 Foru Dekretuaren 
bidez onetsiak, 3. artikuluan jasotakoaren arabera, beharkizun gehigarri hauek 
bete beharko dira: 

a) TicketBAI softwarearen sinadura elektronikoa. 

b) TicketBAI softwarearen bertsio desberdinak gorde beharra. 

2. Aurreko apartatuan aipatzen diren beharkizun gehigarriak ez zaizkio TicketBAI 
softwareari exijituko arkitektura banatuko aplikazioa denean TicketBAI 
betebeharra garatzen duen Erregelamenduak, abenduaren 22ko 32/2020 Foru 
Dekretuaren bidez onetsiak, 3. artikuluan ezarritakoaren arabera. 

3.  TicketBAI softwarea aurreko 1. apartatuko a) letran aipatu den mahaigaineko 
aplikazioa bada, sinadura elektronikoari buruzko beharkizun gehigarriak honako 
hau ekarriko du berekin: 

a) TicketBAI softwarea banatzeko erabiltzen den artxibo instalagarria pertsona edo 
entitate garatzaileak sinatu behar du modu elektronikoan, ziurtapen entitate onartu 
batek emandako kodea sinatzeko ziurtagiri elektronikoa erabiliz. Ziurtagirian 
erakusten den informazioak egilearen identitatea bermatu behar du eta 
softwarearen osotasuna ziurtatu. 

b) TicketBAI softwarea mahaigaineko aplikazio bat bada, hura instalatzeko 
erabiltzailearen baimena beharko da. 

c) TicketBAI softwarea abian jartzeko erabiltzen den artxibo informatiko 
exekutagarria pertsona edo entitate garatzaileak sinatu behar du modu 
elektronikoan, ziurtapen entitate onartu batek emandako kodea sinatzeko ziurtagiri 
elektronikoa erabiliz. 

4. Mahaigaineko aplikazioa den kasuetan TicketBAI softwarearen bertsio 
desberdinak gordetzeari buruz ezarritako beharkizun gehigarriak, aurreko 1. 
apartatuko b) letran aipatuak, esan nahi du pertsona edo entitate garatzailea bere 
erabiltzaileei banatu dien TicketBai softwarearen bertsio guztiak gordetzera 
behartuta dagoela. 

5. Bai mahaigaineko aplikaziotzat hartzen den TicketBAI softwareak, bai 
arkitektura banatuko aplikaziotzat hartzen denak, kode baten bidez identifikatu 
beharko dituzte beren bertsioak. Kode hori «softwarearen bertsioa» eremuan 

agertuko da, fakturei alta emateko zein haiek baliogabetzeko TicketBAI 
softwearekin sortzen diren fitxategietan. 

Bigarren sekzioa. TicketBAI Softwarearen Erregistroan alta 
emateko aitorpena. 

10. artikulua. TicketBAI Softwarearen Erregistroan alta emateko aitorpena. 

1. Alta aitorpena Gipuzkoako Foru Aldundiaren egoitza elektronikoaren bidez 
aurkeztu beharko da, zergadunen esku jarriko den formularioa betez. Formulario 
horrek informazio hau jaso beharko du gutxienez: 

a) TicketBAI softwarea garatu duenaren identifikazio fiskaleko zenbakia eta izen-
abizenak edo sozietate izena edo izendapena. 

b) TicketBAI softwarearen izena. 

c) TicketBAI softwarearen deskribapena edo informazio esanguratsua. 

d) Softwarea garatu duenaren webgunearen URLa, halakorik bada. 

e) Softwarea euskaraz lan egiteko prestatuta dagoen. 

f) TicketBAI softwarea pertsona edo entitate eskatzaileak eta hari lotutako 
pertsona fisikoek edo entitateek soilik erabiliko duten. 

Kasu horretan, adierazi ahal izango da ez dela nahi TicketBAi softwarea 
Gipuzkoako Foru Aldundiaren webgunean argitaratzen den zerrendan agertzea 
(TicketBAI softwareen zerrendan). 

2. Alta aitorpenaren aurkezpen telematikoa TicketBAI softwarea garatu duen 
pertsonak edo entitateak egin dezake, edo haren ordezkari gisa jarduten duen 
hirugarren batek, ordezkaritza hori Gipuzkoako Lurralde Historikoko Zergen Foru 
Arau Orokorrak (martxoaren 8ko 2/2005 Foru Araua) 46. artikuluan 
ezarritakoarekin bat egiten bada. 

3. Aurreko 1. apartatuan aipatzen den formularioarekin batera, pertsona edo 
entitate garatzaileak erantzukizunpeko adierazpen bat sinatu behar du, eta bertan 
honako hauek adierazi: 

a) Inskribatzeko eskatzen den softwareak betetzen dituela bai 122 bis eta 112 bis 
artikuluetako 1. apartatuan xedatutakoa, bai TicketBAI betebeharra garatzen duen 
erregelamenduan jasotakoa, bai foru agindu honetan onartutako zehaztapen 
tekniko eta funtzionalak. Horretarako erabili diren prozedura teknikoen 
deskribapen memoria laburra ere erantsiko da. 

b) Bere burua behartzen duela aurreko a) letran aipatutako beharkizunak eta 
baldintzak betetzen jarraitzera softwarea erregistroan inskribatuta dagoen 
bitartean, eta beharkizun eta baldintza horietan gerta daitezkeen aldaketetara 
egokitzeko konpromisoa hartzen duela. 

4. Alta aitorpenari aurreko apartatuko a) letran aipatu den deskribapen memoria 
erantsi beharko zaio, eta bertan honako hauek adieraziko dira: 

a) Software mota: mahaigaineko aplikazioa eta/edo arkitektura banatuko 
aplikazioa. 

b) TicketBAI altako fitxategiak kateatzeko prozesua. 

c) Fakturei alta emateko zein haiek baliogabetzeko TIcketBAI fitxategiak sinatzeko 
prozesua, eta, bereziki, TicketBAI softwareak sinatzeko prozesuan erabil 
ditzakeen ziurtagiri elektronikoak. 

d) Softwareak sortzen dituen faktura edo frogagiri motak. Bereziki, softwareak 
honako hauek sortzen dituen adieraziko da: 

- Faktura sinplifikatuak edo/eta osoak. 

- Paperezko fakturak eta/edo faktura elektronikoak. 

e) TicketBAI identifikatzailearen eta QR kodearen kokapena, foru agindu honen 7. 
artikuluan xedatutakoaren arabera. 

f) Foru agindu honen 8. artikuluan aipatutako informazioa pantaila bakar batean 
eta presentzialki egiaztatzeko softwareak duen aukeraren identifikazioa. 

g) TicketBAI altako eta baliogabetze fitxategiak biltegiratzeko sistema. 

Hirugarren sekzioa. TicketBAI fitxategiak bidaltzeko modu 
bereziak.2 

11. artikulua. TicketBAI fitxategiak modu geroratuan bidaltzea estaldurarik 
ez dagoela eta sarerako sarbiderik ezin dela lortu frogatzen den kasuetan. 

Artikulu honetan xedatutakoa aplikatzekoa izango da Estrategia Teknologikoko 
Zuzendariordetza Nagusiak, zergadunak aurrez eskatuta, TicketBAI fitxategiak 
modu geroratuan bidaltzea baimendu duenean, estaldurarik ez egoteagatik eta 
sarerako sarbiderik ezin lortzeagatik, TicketBAI betebeharra garatzen duen 
Erregelamenduak, abenduaren 22ko 32/2020 Foru Dekretuaren bidez onetsiak, 
14.4 artikuluan aurreikusi bezala. 

Bidalketa geroratu hori Gipuzkoako Foru Aldundiaren egoitza elektronikoaren 
bidez egingo da, TicketBAI fitxategien inportazioa dela medio. 

Hilabete natural bakoitzari dagozkion TicketBAI fitxategien bidalketa geroratua 
hurrengo hilaren 15a baino lehen egin beharko da. 

Aldiz, uztaileko TicketBAI fitxategiak irailaren 15a baino lehen bidaliko dira modu 
geroratuan. 

12. artikulua. TicketBAI fitxategiak bidaltzeko kasu berezia, TicketBAI 
betebeharra eragiketaren hartzaileak betetzen duenean. 

                                                                 
2 Sekzio hau ekainaren 14ko 330/2022 Foru Aginduaren 2. artikuluko bat apartatuak gehitu du. Aipatutako foru 

aginduak TicketBAI betebeharraren mende dauden zergadunek BIHren konplimenduan aintzat hartu beharreko 

zehaztapenak arautu eta, salbuespen diren kasu jakin batzuetan, TicketBAI fitxategiak bidaltzeko beste modu berezi 

batzuk ezartzen ditu. Aipatutako foru agindua Gipuzkoako Aldizkari Ofizialean argitaratu eta hurrengo egunean sartzen 

da indarrean (2022/06/17ko GAO). 

Artikulu honetan xedatutakoa aplikatuko da TicketBAI betebeharra eragiketaren 
hartzaileak betetzen duenean eta TicketBAI fitxategiak jaulkitzaileak berak 
bidaltzen dituenean faktura onartu bezain laster, TicketBAI betebeharra garatzen 
duen Erregelamenduak, abenduaren 22ko 32/2020 Foru Dekretuaren bidez 
onetsiak, 15.2 artikuluko b) letran xedatzen duen bezala. 

Bidalketa hori Gipuzkoako Foru Aldundiaren egoitza elektronikoaren bidez egingo 
da, TicketBAI fitxategien inportazioa dela medio. 

Zerga betebehar formal jakin batzuk garatzen dituen Erregelamenduak, 
abenduaren 17ko 47/2013 Foru Dekretuaren bidez onetsiak, 36. artikuluko 5. 
apartatuan aipatzen dituen jaulkitzaileen kasuan, TicketBAI fitxategiak faktura egin 
eta gehienez 8 egun naturaleko epean bidali beharko dira. 

Xedapen gehigarri bakarra. 

TicketBAI betebeharra duten zergadunek bitarteko elektronikoen bidez egin 
beharko dituzte betebehar horretatik ondorioztatzen diren tramite eta komunikazio 
guztiak, betiere foru agindu honetan eta TicketBAI betebeharra arautzen duen 
gainerako araudi espezifikoan xedatutakoari jarraituz. 

Era berean, aurreko paragrafoan aipatzen diren zergadunek bitarteko 
elektronikoen bidez jaso beharko dituzte Gipuzkoako Foru Aldundiko Ogasun eta 
Finantza Departamentuak, TicketBAI betebeharrarekin lotuta, egiten dituen 
komunikazioak eta jakinarazpenak. 

Xedapen iragankor bakarra. Sinadura elektronikoaren zehaztapenen 
araubide iragankorra.3 

Gipuzkoako Foru Ogasunera bidalitako TicketBAI fitxategiak elektronikoki sinatu 
badira foru agindu honetako III. eranskinean sinadura elektronikoari buruz jasotzen 
diren zehaztapenak kontuan hartuta –«TicketBAI fitxategien sinadura 
elektronikoaren zehaztapenak» deitutako eranskina, TicketBAI fitxategiak 
zuzentzeko zerbitzuen beharkizunak, prozedura eta zehaztapen tekniko eta 
funtzionalak arautzen dituen 16/2022 Foru Aginduak eranskin horretan sartutako 
aldaketa indarrean jartzeko datan duen idazkeran–, beren balio eta ondorio guztiak 
gordeko dituzte. 

Azken xedapena. Indarrean jartzea. 

Foru agindu hau Gipuzkoako Aldizkari Ofizialean argitaratu eta hurrengo egunean 
jarriko da indarrean, eta 2022ko urtarrilaren 1etik aurrera izango ditu ondorioak, 
betiere eragotzi gabe iruzur fiskala eragozteko lanabes teknologikoak erabili 
beharra ezartzen duen azaroaren 6ko 3/2020 Foru Arauak xedapen iragankor 
bakarrean xedatutakoa, eta abenduaren 22ko 32/2020 Foru Dekretuak, TicketBAI 

                                                                 
3 Xedapen iragankor hau urtarrilaren 18ko 16/2022 Foru Aginduaren azkenetako xedapen lehenaren bat apartatuak 

gehitu du. Aipatutako foru aginduak TicketBAI fitxategiak zuzentzeko zerbitzuen beharkizunak, prozedura eta 

zehaztapen tekniko eta funtzionalak arautzen ditu. Aipatutako foru agindua Gipuzkoako Aldizkari Ofizialean argitaratu 

eta hurrengo egunean sartzen da indarrean (2022/01/24ko GAO) eta 2022ko urtarrilaren 1etik aurrera izango ditu 

ondorioak.  

betebeharra garatzen duen Erregelamendua onesten duenak, lehen eta bigarren 
xedapen gehigarrietan jasotakoa. 

ALDAKETAK 

 

Honako zerrendan foru aginduak izan dituen aldaketak jasotzen dira. 

 

 53/2021 Foru Agindua, otsailaren 8koa, zeinaren bidez aldatzen baita 
TicketBAI softwarearen zehaztapen tekniko eta funtzionalak eta TicketBAI 
Softwarearen Erregistroan alta emateko aitorpena arautzen dituen 
abenduaren 23ko 521/2020 Foru Agindua (2021/02/23ko GAO). 

 Bere artikulu bakarrak I. eta V. eranskinak ordezkatzen ditu foru agindu 
berberan I. eta V. ageri diren eranskinak ezarriz.  

 

 16/2022 Foru agindua, urtarrilaren 18koa, zeinaren bidez arautzen baitira 
TicketBAI fitxategiak zuzentzeko zerbitzuen beharkizunak, prozedura eta 
zehaztapen tekniko eta funtzionalak (2022/01/24ko GAO). 

 Bere azken xedapenetako lehenak xedapen iragankor bat gehitzen dio eta 
bere III. eta IV eranskinen edukiak aldatzen ditu foru agindu honen II. eta III. 
eranskinen edukiekin ordeztuz. III. eranskin hori urtarrilaren 25eko 40/2022 
Foru Aginduaren bidez aldatu zen. Agindu horrek TicketBAI fitxategiak 
zuzentzeko zerbitzuen beharkizunak, prozedura eta zehaztapen tekniko eta 
funtzionalak arautzen dituen urtarrilaren 18ko 16/2022 Foru Aginduaren I. eta 
III eranskinak ordezkatzen ditu. 

 330/2022 Foru agindua, ekainaren 14koa, TicketBAI betebeharraren mende 
dauden zergadunek BIHren konplimenduan aintzat hartu beharreko 
zehaztapenak arautu eta, salbuespen diren kasu jakin batzuetan, TicketBAI 
fitxategiak bidaltzeko beste modu berezi batzuk ezartzen dituena 
(2022/06/17ko GAO). 

 2. artikuluak ondorengo prezeptoak aldatu ditu: 

 Bat apartatuak 1. artikulua. 

 Bi apartatuak hirugarren sekzio bat gehitzen du. 

 Hiru apartatuak «TicketBAI alta fitxategien egitura eta balioztapenak» izena 
duen I. eranskineko I. apartatuan (altako mezuen erregistro eremuak eta 
zehaztapen funtzionalak) ageri den eremu bat. 

 Lau apartatuak «TicketBAI alta fitxategien egitura eta balioztapenak» izena 
duen I. eranskineko II. apartatuaren barruan (Zerrenda motako eremuetan 
baimendutako gakoak eta balioak) bi eremu gehitzen zaizkio L9 blokeari 
(BEZaren eta zerga garrantzia duten eragiketen araubide bereziko gakoa). 


